СТЕНОГРАФСКИ БЕЛЕШКИ
од Второто продолжение на 62-та седница на Собранието на Република Македонија, одржана на 10 јуни 2013 година

Седницата се одржа во Собранието на Република Македонија, сала 1, со почеток во 11,25 часот. 

Седницата ја отвори и на неа претседаваше господин Трајко Вељаноски, претседател на Собранието на Република Македонија.

Трајко Вељаноски: Дами и господа пратеници,
Продолжуваме со работа по Шеесет и втората седница на Собранието на Република Македонија.
Пратениците Иван Стоиљковиќ, Силвана Бонева, Лилјана Поповска, Тито Петковски, Фијат Цаноски, Ермира Мехмети, Ристо Манчев, Михајло Џолонга, Амди Бајрам, Мендух Тачи, Светлана Мазгалоска Вучетиќ, Наташа Савова Салковска, Ана Павловска Данева, Андреј Петров, Гордан Ѓорѓиев, Али Ахмети, Рафет Муминовиќ, ме известија дека се спречени да присуствуваат на седницата.
Минуваме на точка 30 - Предлог на закон за изменување на Законот за земјоделско земјиште, по скратена постапка - второ и трето читање.

Извештаите на Комисијата за земјоделство, шумарство и водостопанство, лако матично работно тело и Законодавно правната комисија Ви се доставени односно поделени.

Комисијата за земјоделство, шумарство и водостопанство како матично работно тело и Законодавно правната комисија не поднесоа Дополнет предлог на закон, бидејќи на нивните седници не беа усвоени амандмани што е услов за изготвување на Дополнет предлог на закон.

Отворам општ претрес.

Ги повикувам предлагачот и пратениците кои сакаат да говорат по општиот претрес по Предлогот на законот да се пријават за збор.

Благодарам.

За збор се јави и има збор господино Величковски Ивон, повелете. 

Ивон Величковски: Благодарам претседателе. 
Почитуван претседателе, почитуван заменик министер, 

Дозволете да го изразам пред се моето жалење за две состојби. Прво, што законот што сега се наоѓа на дневен ред за измена на Законот за земјоделското земјиште, го предлагате и сакате да го донесете по скратена постапка. Закон, кој значи нова транзиција последна фаза на транзицијата во Република Македонија. Ов го велам затоа што следниот закон Законот за продажба на земјоделското земјиште е воведот во трансформацијата на сопственоста на едно од најбитните добра за егзистенцијата на секој граѓанин за земјоделското производство, за хранењето и за прехраната на државата, на граѓаните и секако за земјоделските стопанства. Жалам што за оваа тема, немате слух, да отворите постапка во која овој закон и следниот кој е во корелација ќе ги ставите не само на јавен увид пред стручната јавност со која одредена дебата водевте туку и пред граѓаните на Република Македонија. Да се разбереме за две работи. 

Прво, концептот на продажба на земјоделското земјиште е концепт кој бара големо внимание. Секој што ќе каже дека тоа не треба да биде предмет на продажба нема да се согласи. Но секој што ќе каже дека овој е начинот по скратена постапка зад очите на јавноста, зад вниманието на оние кои се основни плодоуживатели дека треба вака да се донесе закон е, нема да се согласам. Ова го велам, затоа што денеска ја започнуате новата транзиција во Република Македонија. И она за што стававте забелешки на минати влади, на минати парламентарни состави, денеска самите го правите. Во делот на концептот на продажбата на земјоделското земјиште, не сте во право кога се обидувате оваа постапка да ја одбраните во Владата и во Министерството за земјоделство. Но затоа ќе дискутирам за да не ги нарушувам нели деловничките одредби, ќе дискутирам по предложениот закон. 
Со овој закон, денеска со Законот за земјоделското земјиште ги создавате условите ги создавате можностите, земјоделското земјиште во државна сопственост да биде ставено на продажба, и во втора фаза си ги создавате условите на административни на политички начини, земјоделското земјиште да си го дистрибуирате на вам подобни луѓе. Од тие причини една многу добра идеја, за продажба на земјоделското земјиште, ја ставате заложник и не успевате да ја добиете поддршката од опозицијата онака како што е потребна кога се располага со јавно добро, земјата, правото на сопственост на земјата и правото на сопственост воопшто е суштинско, тоа е темелот, темелот на едно цело стопанство, на една цела стопанска гранка. Темелот на прехраната на граѓаните. Темелот на индустријата ако сакате, на земјоделското производство. 
Од тие причини постапувате многу неправилно. По скратена постапка самиот закон за се бе не значи ништо, но заедно со Законот за продажба на земјоделкото земјиште по скратена постапка вие го создавате истиот така да кажам, истата околина, истата средина, истиот начин на размислување и истите последици како непромислениот начин или концепт на приватизација кој во 1994 година беше создаден. Ако тогаш и годините после тоа се водеше дебата дали тој бил правилен, немојте денеска по скратена постапка да создавате услови, за продажба на земјоделското земјиште, кој знаете дека не е правилен. При тоа ве молам да се водите од еден основен факт, дека нема политички субјект во земјава кој сака да спречи приватизација на земјоделското земјиште. Тоа е од едноставна причина затоа што свесни сме дека модерниот начин на земјоелско производство бара приватна сопственост, впрочем, модерните пазарни услови бараат приватна сопственост и тоа не е спорно. Овој закон сам за себе можеби не би бил спорен доколку не ја создавате замката во Законот за продажба на земјоделското земјиште. Затоа се јавувам за оваа интервенција, затоа што гледам дека вие сте си го собрале овдека мнозинството кое ќе го изгласа овој закон. Овој закон, веројатно концептуално мемаше да биде најдена отпор ниту кај опозицијата. Либералната партија исто така нема проблем со приватна сопствеост напротив ние го поддржуваме концептот на приватна сопственост па во таа смисла и на приватната сопственост на земјоделското земјиште. Но потенцирам, сега, кога ќе ги создадете условите со првово гласање, за продажба на земјоделското земјиште кое до сега не можеше да го оттуѓи во државата, ќе влезете потоа во втората фаза во која ги создавате условите мела екипа, влдина екипа, мала политичка олигархија во Министерството за земјоделство, шумарство и водостопанство во Владата да одлучува по прашања од кој ќе зависи не само профитот, туку и продуктивноста во земјоделското земјиште. Во овој момент до гласањето само ова ќе сакам да ви го кажам, следната дискусија доколку се одлучите да го поминете овој закон, ќе ви ги кажам сите слабости и сите замки што ги создавате за да можете да го приватизирате земјоделското земјиште, само за оние кои сакате да им го дадете. Благодарам. 

Трајко Вељаноски: Благодарам. 

Господинот Станковиќ Малиша има реплика, повелете. 

Малиша Станковиќ: Ви благодарам претседателе. 
Почитуван колега Величковски за она што го зборувате во тој дел и јас би ви реплицирал, односно околу начинот на донесувањето на Законот и тоа што се обидувате и вие да претставите дека овој закон со донесува не знам нешто зад кулисно, без да се информираат земјоделците граѓаните на Република Македонија или слично. Точно е дека овој закон се донесува во скратена постапка но за објаснувње да кажеме и тоа што значи во скратена постапка. Прво, за самиот закон се организираше една јавна расправа во Министерството за  земјоделие во која што беа поканети сите претставници на земјоделците во Република Македонија. Во вградувањето на забелешките кои што ги имале тогаш земјоделците, Законот влегува во владина процедура, од владина процедура се носи во Собранието на Република Македонија. 

Во истиот овој закон Собранието на Република Македонија организираше јавна расправа, односно Комисијата за земјоделство, шумарство и водостопанство. И ние организиравме јавна расправа. По таа јавна расправа законот дојде на комисија на која што повеќе од 3,5 часа зборувавме на истиот овој закон. И сега доаѓа во Собраниево, без ниеден амандман поднесен од страна на опозицијата, бидејќи ако сакаше опозицијата можеше во тој момент да интервенира со амандмани. Влегува законот во Собрание на кој што повторно еве отвораме дебата, додуше отворате дебата само вие, бидејќи опозицијата не е присутна. Значи не се донесува овој закон во некоја постапка задкулисно или слично. Што ќе се случеше ако законот одеше во редовна постапка каде ќе беше разликата, само што пред оваа денешна седница, ќе имавме дебата во Собранието, а денеска бидејќи ќе немаше амднамни директно ќе гласавме. Тоа вие многу добро го знаете. Каде е тука некоја драстична разлика која што би фрлила црно светло на самиот закон или некакво прекривање кое што евентуално го прави Владата или недај боже ние како пратеници од парламентарното мнозинство во ова Собрание. Вие како пратеник исто така можевте да присуствувате и на јавната расправа и на Комисијата за земјоделство и денеска да си го кажете својот став, без разлика што нормално ние нема да се согласиме со вашиот став или имавте различен став од нашиот. 
А, што се однесува до самиот закон дали е позитивен или негативен, ќе зборуваме кога ќе дојде точката на дневниот ред, односно веднаш после овој закон доаѓа оној закон кој што ќе ни биде интересен, да ги образложиме сите позитивни работи кои што ги има во Законот, а нормално вие да укаќете на сите негативни, бидејќи најавивте дека нема да го поддржите законскиот листинг и ги укажете сите аномалии, или евентуално, кои што постојат во Законот. Јас би бил задоволен, доколку тие аномалии кои што ги најавувате дека ќе ги кажете ги преточевте во амандман, можеби некој од тие амандмани ќе прифативме доколку беше навистина добар амандман и би го подобриле тестот на донесениот закон. Вака, тезата дека нешто се прави задкулисно не држи во тој контекст ви реплицирам. Благодарам. 

Трајко Вељаноски: Благодарам. 

Господинот Величковски Ивон има контра реплика, повелете. 

Ивон Величковски: Благодарам претседателе. 

Благодарам колега Станковиќ на репликата, ама со таа реплика потврдувате дека целокупниот концепт што го имате замислено, воопшто сте немале намера да го ставите на дебата. Вие велите, ако сте предложиле измени, ние ќе ги слушневме, ама немаше да ги приатиме, тука е проблемот, или барем така ве разбирам. 

Во име на коректноста, бидејќи така ве разбирам, кажете ми зошто за самите концептуални прашања не сакавте да одлучуваме на почетокот пред да подготвите текст. Затоа што основате е да смислите што и како ќе употребувате во тоа земјоделско земјиште, од него ви зависи прехраната на граѓаните, концептуално е прашањето. Во една работа имаме сите согласност, дури и колегите од опозицијата кои не се присутни, дека приватната сопственост е неприкосновена. Слабостите потоа ќе ви ги објснам. Но вие слабостите што ги создавате со следниот закон овде ги програмирате и ги создавате законските основи за тоа. тука нема компромис. Тука нема компромис во разговор на глуви. Благодарам. 

Трајко Вељаноски: Благодарам. 

Господинот Димовски Илија има реплика, повелете. 

Илија Димовски: Благодарам претседателе.
Не би сакал да останеме неми на овие помалку ситни но провокативни забелешки од стана на колегата Ивон Величковски. 

Да разјасниме. Прво колегата Ивон Величковски кажа дека во врска со принципите и темелните вредности на овој закон и на следниот закон нема дилема и нема проблем, ниту тој како либерална партија, а претпоставува дека истата позиција ја има и со Социјалдемократскиот сојуз, без разлика што колегите не се овде во сала да го кажат својот став. 

Втора работа, господине Ивон Величковски не е точно дека во припремањето на законот не се земени во предвид стручни мислења. Напротив, мислам дека заменик министерот во неколку наврати и овде, но и на медиумите ја објаснуваше целата постапка како е дојдено до ова решение, кое што за волја на вистината не е нова идеја. Можноста да се приватизира земјоделското земјиште во Република Македонија се дебатира 10-тина години наназад. 

Понатаму, господине Ивон Величковски во Собранието има предвидени постапки кои што се предвидени со Деловникот за работа на Собранието и парламентарното мнозинство, претседателот на Собранието, она тело кое што го викаме во координација, постапува во согласност со деловникот за работа на Собранието на Република Македонија. Знаете во што е проблемот? Вие законите и дебатата по законите вие но и другите колеги од опозицијата не ја користите за да ги подобриме законите. Заради тоа што да имавте намера да се подобри текстот на Законот ќе поднесовте амандмани. Па ќе разговаравме врз база на аргументи, податоци, анализи, стручни ставови итн, итн. Вие имавте намера да излезете на говорница, да исплукате се што можете, да направите манипулција, да напрвите балон, како што дел од колегите направија за Законот за абортус. Ни кажаа дека ќе го забрануваме Законот за абортус, а блага врска нема со тоа. И на крај на што се сведовме, сите оние кои што беа против законот за абортус, ги нема ниту еден амандман да поднесат. А пратенички од редовите на ВМРО ДПМНЕ поднесоа амандмани за да го подобрат текстот на законот за абортус. Сега истата приказна сакате да ни ја наметнете тука. На крајот на краиштата сите пратеници сме еднакви и теба еднакво да се однесуваме. Сите сме добиле мандат од граѓаните и сите добиваме плата за својата работа. Ако мислите дека текстот на законот не чини, немојте да давате само интервјуа по телевизии или тука да одите со ситни забелешки. Дајте седнете и напишете амандмани. Па ако згрешиме на крај граѓаните ќе проценат. Вака е најлеснио излези на говорница, обвини дека другите се диктатори, режии дека не чинат, не знаат, курумпирани се, криминалци се. Ама кога треба да се  сработи нешто, кога треба да се напишат амандмани, кога треба да се направат анализи, кога треба да се извадат бројки и да се бранат тие амандмани, тогаш никого го нема. 

Јас се извинувам и мислам дека добронамерно ќе ме сфатите заради тоа што на овој начин сами си го рушиме дигнитетот и на Собранието и на сите нас како пратеници. Благодарам. 

Трајко Вељаноски: Благодарам. 
Господинот Ивон Величковски има контра реплика, повелете. 

Ивон Величковски:  Благодарам претседателе. 

И благодарам колега Димовски што со вашата реплика помогнавте да сфатиме како вие го доживувате политичкиот дијалог. 
По скратена постапка, да носите закон за продажба на земјоделско земјиште, Законот за земјоделско земјиште, Деловник за Собрание, тоа докажува дека за вас политичкиот дијалог треба да се води по скратена посапка. Е, тоа не е политички дијалог. Кога зборуваме за јавна расправа, вие зборувате за експерти. А, јас ве прашувам, ги соочивте ли концептите? Бидејќи имате експерти кои ги поддржуваат вашите концепти, но потребни се и други концепти. Ама тие експерти не ги викате на јавната расправа. Јавната расправа не постои за да го чуете тоа што вие сакате да го чуете. Туку да се знае и да се разбере потребното. Од тие причини, нема амандман што може да корегира погрешен концепт. И од тие причини го соопштувам ова што го кажувам тука. Благодарам. 

Трајко Вељаноски: Благодарам. 

Само да констатирам дека е завршена расправата и ќе добиете процедурално. 
Бидејќи е исцрпена листата на пријавени за збор, констатирам дека општиот претрес по Предлогот на законот е завршен.

Господинот Фазлиу Беким има процедурално, повелете. 

Беким Фазлиу: Благодарам. 

Нашата процедурална е во однос на секојдневното барање на пратеничката група на Демократската партија на Албанците всушност да се овозможи на пратениците Албанци, нивните говори да се пренесуваат оригинално или изворно без дуплирање до граѓаните. 

Ова за жал, не се случува иао 11 години еден политички субјект, кој што постојано се повикува во име на Албанците, не успева да ја реши оваа проблематика. Поминуваат различни годишнини, од посебно значение за Албанците. Меѓутоа Албанците во Македонија се соочуваат со недостаток на елементарно право како граѓанин. Тие немаат право, замислете, нивните избраници да може да го употребат нивниот јазик во овој Парламнт. И кога имаме ваква ситуација, во Парламентот, тогаш, што се случува надвор од Парламентот, состојбата е уште полоша. И за жал и ако се поминати повеќе месеци откако пратеничката група секој ден во знак на протесет бара пауза за да се среди овој проблем, со кој шт се соочуваат, всушност со кој што се дискриминираат пратениците Албанци, ова наше барање наидува на глуво уво, од страна на пратениците, од пратеничката група на ДУИ, кои што се веќе 11 години на власт, а не направиле ништо добро за Албанците. Ова е можност да направат барем нешто малку, затоа што реално, ова е навистина ситна работа за решавање да можат всушност пратениците Албанци да говорат на албански јазик и нивните говори да не се дуплираат. 
Меѓутоа, во Македонија овој политички субјект кој што се повикува во име на Албанците воопшто не се интересира за Албанците, тие се интересираат само за себе си и за нивните семејства и за ништо друго. 

Затоа ние ќе продолжиме да бидеме конзистентни при нашите барање и секој ден од денес и натака како и изминатите месеци, ќе бараме во знак на протест по еден час пауза за овој проблем да се реши што е можно побрзо. И затоа денес во име на пратеничката група на ДПА барам еден час чауза во знак на процес за непочитувањето на албанскиот јазик. 

Трајко Вељаноски: Благодарам. 

Само би сакал да замолам нешто пред да дадам саат време пауза.

Согласно барањето на заменик координаторот на пратеничката група на ДПА, колеги пратеници, со оглед на измените што се направија и дигитализацијата која што е направена во Република Македонија, јас би ги замолил, значи, Советот на собраниски канал, да одржи седница и да ја констатира сегашната состојба за да видиме ние и јас како претседател и вие како пратеници, да ја видиме состојбата за преносот на собранискиот канал како се одвива и можностите на граѓаните да можат тоа да го примаат преку своите телевизиски приемници. Најзначајно тело е Советот на Собранискиот канал кој што знам претходно имаше одржано седница, имаше некои прашања кои што ги загатнав, влучувајќи го и ова прашање и би било пожелно да тоа го разгледа повторно и да ни достави и мене како претседател, но и до вас како пратеници сегашната состојба со оглед на новата состојба со дигитализацијата.

Заменикот координатор на пратеничката група на ДПА побара саат време пауза.
Тука ја прекинувам седницата. 

Продолжуваме во 12,45 часот. 

(По паузата)
Трајко Вељановски: Продолжуваме со работа. 

Со оглед на тоа што не е поднесен Дополнет предлог на закон на кој ноже да се поднесуваат амандмани за седницата на Собранието, преминуваме на одлучување на предлогот на закон во целина.

Ве молам колеги пратеници влезете да прејдеме на гласање.

Согласно член 165 од Деловникот на Собранието гласањето по оваа точка од Дневниот ред ќе се изврши во 15,00 часот.

Минуваме на точката 31 - Предлог на закон за продажба на земјоделското земјиште во државна сопственост по скратена постапка - второ и трето читање

Извештаите на Комисијата за земјоделство, шумарство и водостопанство, како матично работно тело и Законодавно правната комисија ви се доставени, односно поделени.

Комисијата за земјоделство, шумарство и водостопанство како матично работно тело и Законодавно правната комисија не поднесоа дополнет предлог на Закон, бидејќи на нивните седници не беа усвоени амандмани што е услов за изготвување на дополнет предлог на закон.

Отворам општ претрес.

Ги повикувам предлагачите и пратениците кои сакаат да говорат по општиот претрес по Предлог на закон да се пријават за збор.

Благодарам.

За збор се јави и има збор Величковски Ивон.

Повелете.

Ивон Величковски: Благодарам претседателе, почитуван господин заменик министер, почитувани колеги, како што најавив претходно, би сакал сега да се ве запознам што имате намера да гласате и да усвоите и каков нов системски и тектонски, би кажал, ракуз заземате кој треба, практично, да предизвика сериозна промена и од една добра идеја да направи ужасен епилог во продажбата на земјоделското земјиште кое во моментов е во државна сопственост. 

Со претходниот Закон си го направивте воведот за ова решение кое сега го дебатираме и за ова решение кое наместо да исправи, наместо да коригира претходни неправди, сега само ќе создаде нови проблеми.

Прво, ќе дозволите да ве потсетам дека во овие рамки спаѓа и државно земјиште кое се уште е предмет на денационализација. Заради лажниот факт и заради лажната идила во која живеете дека во Република Македонија е завршена денационализацијата. Во прва фаза имате решенија, но второстепените постапки се уште траат. Сега ќе продавате повторно туѓо земјиште во име на државата. Второ, со овој закон велите дека го предлагате по скратена постапка бидејќи е мал по обем и сложеност. Можеби тој е мал по обем бидејќи има 29 членови, но сложеноста е огромна. Сега утврдувате начин како ќе се продава државното земјиште, земјиштето на кое се произведуваат земјоделски производи. А ве потсетувам дека на овој начин народски кажано, го продавате амбарот на државата. Продавате еден од основните фактори за земјоделско производство, земјоделско земјиште. Штом ова го направите коригирање на грешката нема. Земјоделското земјиште е основен ресурс за земјоделското производство, кое обезбедува ако не се лажам заменик министре, околу 25% од бруто домашниот производ. Извозот на земјоделски производи околу 450 милиони евра на производи кои доколку адекватно не се управува со земјоделското земјиште ќе бидат во многу помал износ. Впрочем, и во моментов имаме негативен трговски биланс во земјоделството, во земјоделското производство, од 150 милиони евра. Увозот на храна само во 2012 година е 630 милиони евра, господине замени министер. Фактот што од 2006 до сега имаме намалување на земјоделското земјиште за околу 6% зборува за тоа колку е сложено ова прашање. И притоа, ве потсетувам дека и во самиот закон што го предлагате, бидејќи сметате дека е едноставен, ќе ве потсетам дека во членот 7 доколку станува збор за земјоделско земјиште кое влегува над 10% во атарот на општината барате мислење од општината. Кои подготовки ги направивте? Никои. Затоа беше потребно овој закон да оди во нормална процедура и затоа беше потребна вистинска јавна расправа. Бидејќи, секако продавате  она што не може да се земе, земјата не може да се земе. Затоа го оштетивте концептот на приватната сопственост и правите и натамошни упади. Во овој ваш мандат од осум години, осум пати го менувавте овој закон. Што произведовте? Ништо. Нефункционално земјоделско производство, нефункционален концепт, зголемен увоз на храна. Што ќе произведете натаму? Некоја форма на земјоделска, не сакам да го користам изразот олигархија, но во секој случај земјоделска партократија на ВМРО-ДПМНЕ и ДУИ. Е кога зборуваме за оваа транзиција на земјоделското земјиште која сакате да ја правите, ќе ве прашам за следното. Бидејќи го зборувавте процесот на консолидација, ако не се лажам, која ви беше потребна при размена на земјоделското земјиште заради окрупнување на земјоделските парцели, по барање на десет или повеќе сопственици, вашето ресорно Министерство да ја спроведе постапката на консолидација на земјоделското земјиште, колку консолидации спроведовте заменик министер? Нула. Одговорете ако не е така. И знаете многу слабости кои Европската комисија ви ги констатираше во своите извештаи. И со овој закон сега ќе го направите финалниот хаос на теренот за да можете да ловите во матно и да продавате во матно. Што се однесува на ова прашање? Некомпатибилноста на два регистри кои ги имате законски предвидено - регистар на фарми и систем за идентификација на земјиште и парцели. Ако овој закон стане оперативен создавате несогледливи последици. Земјата не може да ја отуѓите на луѓето, сопственоста не можете да ја отуѓите. Внимавајте што првите. Поточно речено, ВМРО-ДПМНЕ и ДУИ во овој момент имаат право на еден избор, да го повлечат овој закон или да влезат во истата фаза, во истата состојба во која влегуваа владите од 1994 наваму. Ако законот за приватизација на претпријатијата со државен и општествен капитал го осудувате сега, следните генерации вас ќе ве осудуваат. За оваа приватизација на земјата која сакате да ја направите на туѓа мака и без јасни критериуми не може за тоа да одлучува Владата, не може планот за продажба на државното земјиште да го носи Владата, не може одлуката за продажбата да ја носи Владата по предлог на ресорното министерство. Ова го критикувавте 20 години ви што седите во оваа сала. А сега истото сакате да го примените на трајна сопственост, на земја, на нешто што не може да се помести и отуѓи. Ако е така, порачајте му на премиерот да си посака добредојде на себе и на својата Влада, во сите влади на Црвенковски од 1994 наваму. И ова можам да го кажам од една причина, затоа што бевме против како Либерална партија, и против концептот за кој што сите вие гласавте за приватизација во 1994 и сега можеме да бидеме против, затоа што е потребна вистинска приватизација, која за промена, нема цели етнички групи да ги држи одделени од пристапот до приватизацијата. Ако сакате да коригирате историски неправди коригирајте ги сега, а не создавајте нови. Ако сакате да создадете функционално земјоделско стопанство, создајте го на пазарни услови, а не така што ќе го спречувате влезот на странци, на државјани на земји членки на Европската унија да купат земјиште седум години откако Република Македонија ќе влезе во Европската унија. Правите де факто упад господине заменик министер и тоа добро го знаете. Правите упад затоа што со ова темпо и со вашата Владата Македонија нема уште десет години да влезе во Европската Унија. А ова, само потврдува дека Европската комисија имала огромно право за сите критики за земјоделската политика и земјоделската реалност во Република Македонија во секој нејзин извештај. 

Сакате да го докажеме и последниот аргумент, попоточно речено, еден од последните аргументи, зошто и како сакате да ја направите проценката на земјоделското земјиште - преку Бирото за судски вештачења. Каков идеален механизам. Зошто? Зошто не сакате да ги почитувате одредбите од соодветната легислатива во Република Македонија, каде соодветни проценители, за одреден временски период вршат проценување на вредноста на земјоделското земјиште. Податоците кои се дел од јавниот оглас, што го пропишувате во членот 10 став 2, каде во алинеја 3 се наведува дека треба да постои проценета вредност на земјоделското земјиште, сега треба да се вршат согласно методологија која ја донесува Владата. Согласно член 7, став 10 од предлогот во период од 30 дена на донесувањето. Создавате услови законски да си ги покриете сопствените слабости и сопствените мани. Ако ви е тоа целта, уште еднаш ќе ви кажам. Придружете се кон сите оние кои спроведувале приватизација со која не се согласувате. А, ако не, повлечете го законот. Правото да се даде државното земјиште на откуп,  да биде продадено, е во ред и тоа го зборував и во минатата дискусија, ние треба да ја поттикнуваме приватната сопственост, но треба да ја поттикнуваме така што ќе го овозможиме влезот на оние кои се вистински фармери, вистински земјоделци, а не на оние кои се вистински поддржувачи на ВМРО-ДПМНЕ или ДУИ. Немојте потоа да зборувате дека ви поминал закон во кој сте сакале да исклучиле цели етнички заедници, цели социјални структури, надвор од пристапот до она што пазарот мора да им го овозможи. Секој има право да купи земја, но направете ги условите под кои тоа право ќе можат да го остваруваат. Ви благодарам.

Трајко Вељановски: Благодарам. Господинот Тренов Ромео има реплика, повелете.

Ромео Тренов: Благодарам претседателе.

Господине Величковски освен политички напади не видовме ништо од вашата дискусија, односно не слушнавме.

Воопшто не е анализиран овој Предлог закон и не се земени во придобивките од овој закон во вашата дискусија. Прво го споменувате мислењето до општината за да се одредено земјоделско земјиште да биде дел од програмата за продажба. Значи, мислењето на општината и досега беа во функција. Доколку општината даде мислење дека одредено земјоделско земјиште од тие и тие причини, дали е планирано за да се урбанизира, или од било кои други причини не може да оди на концесија, Министерството тоа го почитуваше и не ги даваше тие парцели под концесија. Таков случај имаше во мојата општина, пред три години. Значи дека нешто се прави задкулисно или не знам што, тоа не држи вода. Што се однесува до увозот на храна. Значи, увозот на храна во Македонија е зголемен но од 2006 досега извозот на земјоделски производи е зголемен за 110 проценти. Значи, едно е храна, а друго е земјоделски производи. Тоа вие постојано намерно го мешате со цел да покажете дека македонското земјоделство не функционира.

Што за вас е продавање во матно? Знаете што е матно? Матно е нешто кога се работи без никој да знае. Овде оди на тендер. Има право да учествува секој, се разбира, доколку ги исполнува условите од тендерот. И доколку, доколку концесионерот кој што ја има земјата под концесија реши по таа цена која што ја постигнува пазарот, вие викате дека овде пазарот не е земен во предвид, земен е, значи доколку концесионерот оцени дека може да си ја купи земјата која веќе ја има под концесија, тој има право на првенствено купување, после наддавањето. 

Така што, сите тези кои ги кажавте овде не ви држат, а посебно не ви држи споредбата со приватизацијата на фирмите во Република Македонија, затоа што тогаш фирмите беа обезвреднети, земени од работниците, некаде и сосила беа натерани да потпишат дека акциите ги даваат на тогашните директори, односно менаџери, со ова сега не држи ништо. Значи, сега ќе се продава земја која реално не се обработува. Или, ќе се продава земја која веќе е под концесија, меѓутоа, со согласност и исклучиво на самиот концесионер. Ако тој не се согласи да се продава, земјата нема да биде продадена. И мислам дека не е коректно, бидејќи ние долго време расправаме за овој закон, имаше јавна расправа и во Министерството, имаше јавна расправа и во Собранието. Вие не бевте присутен на ниту една од тие јавни расправи, не ги слушнавте мислењата на земјоделците, а доаѓате овде и напаѓате без аргументи.

Трајко Вељановски: Благодарам.

Величковски Ивон има контрареплика. Повелете.

Ивон Величковски: Благодарам претседателе, благодарам колега Тренов, што потврдивте дека станува збор за сложен и обемен закон со самата оваа дискусија. И, благодарам што потврдивте дека сте згрешиле сите вие што гласавте за законот за приватизација на земјоделското земјиште. Законот со кој што сакате да го распродадете земјоделското земјиште за да ја пополните оваа буџетска дупка, сега да го донесет еп скратена мостапка. Можеби ќе ќарите нешто на ситно и на брзо, ама верувајте дека реално создавате огромна дупка. Само еднаш може да го продадете. Создавате огромна штета.

Ќе ве прашам следното, зошто мислите дека си молчи таму заменик министерот? Затоа што на овие аргументи нема контра аргументи. Јавна расправа која што сте си ја организирале да си го чуете само своето што сакате да го чуете. Не е јавна расправа.

Ќе ве прашам уште една работа, зошто не сакате Собранието да одлучува за програмата за продажба на државното земјиште. Затоа што скаате во тесен мал круг да остане, тоа е привилегија на малкумина од партиската олигархија на вашата партија.

Трајко Вељановски: Има збор господинот Станковиќ Малиша.

Повелете.

Малиша Станковиќ: Ви благодарам претседателе,

Почитувани колеги, денеска го имаме законот за продажба на државно земјоделско земјиште во скратена постапка. Редовно е одредени работи да се кажат и покрај тоа што веќе доволно се дебатираше и на самата јавна расправа организирана во Собранието на Република Македонија, каде што и опозицијата го даде своето мислење и можеше да го дава колку што сака, како и на самата Комисијата за земјоделство, каде што исто така, повторно ќе потенцирам, повеќе од три и пол часа дебатиравме на овој закон за да на крајот го усвоиме и законот дојде на пленарна седница во Собранието на Република Македонија.

Првата работа која што треба да ја знаеме е да ја надминеме онаа фама дека државното земјиште ќе го изгубиме или слично, факт е дека до 1945 година во Република Македонија, односно на овие простори воопшто и немало државно земјоделско земјиште, туку државното земјиште станува државно после војната со настапување на оној систем на социјализмот како кај нас така и во сите држави со социјалистичко уредување, при што државата врши национализација и на тој начин прави да постои државно земјиште. Ние сме ја имале таа среќа, ако може така да се нарече, дека само 50% од земјиштето на тој начин станало државно, другото останува приватно и тоа е еден исклучок само на територија на бивша Југославија. Како и да е, и покрај тоа што не постои директива, како што не постоеше и директивата за приватизација, сепак Европската Унија наметнува одредени чекори при кои што државното земјоделско земјиште во сите овие држави кои што имале социјалистичко уредување претендираа да станат членки на Европската унија ги почитуваат и ги следат. 

Првата работа е на тоа земјиште да настане денационализацијата, односно со процесот на денационализација дел од државното земјиште да се врати на оние сопственици кои што претходно го имале.

Втората работа е државното земјоделско земјиште да се даде на краткотраен закуп, краткорочен закуп, тоа што Република Македонија го вршеше во минатите години.

Третата работа е да се даде земјиштето на долгорочен закуп, она што исто така го вршат и се уште го врши Министерството за земјоделство, шумарство и водостопанство и земјоделското земјиште го дава на долгорочен закуп 10, 15, 20 па ако сакате за маслинарници и на 50 години долгорочен закуп.

Четвртата работа е државното земјоделско земјиште да се даде на плодоуживање на ранливите категори и тоа исто така Република Македонија го правеше и го даваше државното земјиште на плодоуживање. Тука е битно да се каже дека во новиот закон земјиштето кое што е дадено на плодоуживање е изземено од онаа категорија за евентуална продажба бидејќи таму се работи за ранлива категорија на граѓани. И, на крајот последната работа која што ја поминуваат сите овие држави е продажба на земјоделското земјиште. Опозицијата и на јавните расправи и на Комисијата не даде пример на ниту една држава во Европа која што овој процес го нема спроведено, а ние даваме примери и велиме дека овој процес го имаат спроведено и Словенија и Романија и Словачка и Чешка и Хрватска и сите оние држави кои што со такво уредување претендираа да станат и се дел од нив веќе членки на Европската унија. Контра аргумент во овој поглед опозицијата не даде ниту пак може да даде. И, оние тези дека ние нешто правиме надвор од сите други држави кои што се веќе членки или ќе се претенденти да станат членки на Европската држава не држи.

Втора рабора, онаа теза која што постојано опозицијата ја кажува ако останеме ние без државно земјоделско земјиште и на тој начин ќе ја изгубиме државата исто така не држат вода. Пример уште во 1215 година со донесувањето на магна карта либертатум Англија ја приватизира својата држава односно го приватизира своето земјиште. И, не гледам дека од 1215 после 800 години нешто на Англија како држава и фали. Напротив во овие 800 години барем 400 години може да се каже дека Англија беше водечка земја во светот. Тоа го кажува историјата. Да не зборуваме за сите други држави во Европа каде што исто така државно земјоделско земјиште практично и да немаме. Понатаму се вели дали земјоделецот и обичниот земјоделец имал заштита. Се разбира дека ќе има и за тоа говори членот 9 од самиот закон кој што вели дека право да конкурираат за земање на земјоделско земјиште кои што ќе се распише на оглас за продажба го имаат домашни физички и правни лица само доколку физичките лица имаат регистрирано живеалиште во општината каде што е предметното земјиште повеќе од пет години, а истото го имаат свое седиште правните лица повеќе од пет години во таа општина каде што ќе се аплицира за соодветното земјиште. Го поставуваме јавно прашањето дали вие сметате дека некој од оние луѓе кој што вие велите дека се многу богати па ќе купуваат земјоделско земјиште ќе се селат по селата низ Република Македонија за да живеат таму пет години за да стекнат право да купат одредена земја или ќе регистрираат фирми па ќе чекаат да поминат пет години за да стекнат право да купат 10 хектари земја. Сметам дека таа теорија не држи вода.

Втора работа, особено за потенцирање во овој дел е истиот тој член 9 каде што вели дека онаму каде што веќе е дадена концесија за земјоделско земјиште таа ќе може да се продаде исклучиво со писмена согласност на постоечкиот концесионер. Значи земјоделецот односно концесионерот е тој кој што ја води играта. Тој може да каже јас сега не сакам да се продава земјоделското земјиште и тоа нема да се продава или доколку смета дека може а не му е опфатено земјиштето за продажба согласно со ставот 8 од истиот член 9 закупецот односно концесионерот може да се обрати до Министерството и да каже дајте го ова земјиште каде што сум јас концесионер на продажба и тоа веднаш ќе биде дадено на продажба. Играта во овој случај ја  води самиот концесионер, самиот закупец или паралела со овие две работи самиот земјоделец.

Понатаму во членот 17 се предвидени исто така предимство на купување на досегашните концесионери. Значи заштитни механизми во овој закон постојат и заштитните механизми се насекаде но опозицијата дефинитивно не е расположена да води една аргументирана дебата и да го гледа самиот закон, туку нафрлаат одредени тези кои што практично не држат вода и не знам каде ги среќаваат во законскиот текст.

Тезата дека после осум години како што предвидува законот земјоделското земјиште ќе може да се пренаменува во градежна е точна. Да, после осум години земјоделско земјиште ќе може да се пренамени во градежно, но и досега земјоделското земјиште можеше да се пренаменува во градежно по истата постапка како што и сега го предвидува законот. Што значи тоа? За да се пренамени земјоделско земјиште во градежно согласност треба да даде Министерството за земјоделство, шумарство и водостопанство а врз основа на таа согласност Владата на Република Македонија носи одлука дали соодветното земјиште ќе го пренамени или нема да го пренамени. Опозицијата малку се подналути кога Комисијата кажавме дека после осум години можеби тие ќе бидат таа влада која што ќе треба да одлучува дали одредено земјиште ќе пренаменува или нема да пренаменува.

Понатаму тезата дека нема да се произведува доколку земјиштето се даде во приватна сопственост јас само го потенцирам следново: 50% на земјоделското земјиште и денеска е во приватна сопственост. Дали на тие 50% не се произведува ништо. Тезата дека ќе се произведува само доколку е државно апсолутно нема блага врска со реалноста и може да каже само човек кој не само што не се разбира во самата материја која што ја зборува, туку едноставно сака само да контрира без никаква аргументација за тоа. Тезата дека досега на овој начин ќе се полнен Буџетот на Република Македонија да, на овој начин можеби ќе се полни Буџетот на Република Македонија ќе се полни и треба да се полни. Но, тезата е она која што ја наметнува опозицијата дека заради буџетскиот дефицит сега требало да се наполни Буџетот.

Почитувани колеги, во самиот закон имате јасна одредба која што вели и при купување на земјоделското земјиште, оној кој што го купил земјоделец тоа земјоделско земјиште ќе може да го отплаќа во наредните пет години. Дали тоа значи инстант полнење на Буџетот? Не. Ја смени опозицијата тезата па рече тоа е долготрајно полнење на Буџетот. Дај Боже и ние да измислиме повеќе работи за долготрајно полнење на Буџетот па тоа е и задача меѓу другите задачи на Владата да обезбедува долготрајно полнење на Буџетот. Тоа не значи дека ние сега се ќе распродаваме за да го обезбедиме тоа долготрајно полнење на Буџетот. Но, меѓу другото нормално дека секој оној кој што ќе аплицира и сака да купи земјиште тие пари ќе се слеат во Буџетот на Република Македонија. На кое друго место треба тие пари да се слеат? Критика дека проценката ќе ја вршело Бирото за судски вештачења, јас јавно прашувам дали може опозицијата да ми каже некоја друга институција во Република Македонија која што може да врши проценка на цена на одредено земјиште и тоа да биде пофер од Биро за судски вештачења како институција. Јас не познавам друга и опозицијата не нуди во тој поглед ништо адекватно за да може нешто да се смени. Очекував да дадат амандман меѓу другото и за ова не видовме амандман. На крајот кога се зборува за програмата за продажба на земјоделско земјиште зошто со тоа не се занимавало Собранието на Република Македонија. Јас јавно ја прашувам опозицијата од каде ние знаеме каде има земјоделско земјиште а тоа да биде државно. Кои му се парцелите и кои се сите тие работи. Нормално дека тоа ќе го врши Министерството за земјоделство, шумарство и водостопанство. Благодарам. 

Трајко Вељаноски: Благодарам. 

Господинот Милетиќ Драгиша има реплика, повелете.

Драгиша Милетиќ: Благодарам почитуван претседател.

Почитуван колега Малиша, не одговоривте дали е завршена денационализацијата на земјоделското земјиште. Јас колку што знам се уште има побарувања на луѓе да им се врати она што некогаш било нивно. Прво тоа го прескочивме. И со ова најмногу што ми е страв да не се разбереме погрешно јас сум за приватизација. Меѓутоа не е секој земјоделец во можност да купи земјиште па дајте му и на пет години. Едноставно ми е страв да не создаваме феудалци. Луѓе кои што имаат моќ да купат зејиште и потоа да го изнајмуваат, вистински земјоделци само да работат за нив. Како што рече колегата Ивон сопственоста е светиња во сите високо развиени општества. Е, сега, да ве прашам кој ќе сноси материјална одговорност доколку икс особа добие процес на суд, дали кај нашите судови или меѓународните. Значи треба и на тоа да се мисли. И на крајот на краиштата се согласувам и со тоа зошто да не се одлучува во Собранието кое е најголемиот законодавен дом во Република Македонија. Зошто да не се одлучува овде. Јас сум свесен дека парламентарното мнозинство може све да изгласа, меѓутоа редно е да се послуша и опозицијата и едноставно одсега јас како независен пратеник од Српска напредна странка. Благодарам. 

Трајко Вељаноски: Благодарам. 

Господинот Станковиќ Малиша има контра реплика, повелете.

Малиша Станковиќ: Благодарам.

Почитуван колега Милетиќ, доколку земјоделецот не е во состојба да го откупи земјоделското земјиште и смета дека не може да го откупи земјоделското земјиште нема да потпише писмена согласност и да дозволи продажба на тоа земјоделско земјиште. Едноставно е. 50 година има концесија за маслинарник, во тие наредни 50 години нема да му дозволи на Министерството за земјоделие неговото земјиште да го продаде. Ете ја заштитата.

Втора работа почитуван колега, велите што е со процесот на денационализација. Процесот на денационализација колку што сум јас во тек нови барања за денационализација нема. А она како што кажа колегата Ивон Величковски одлучува Второстепената комисија бидејќи во прв степен се сите завршени тој процес и понатаму ќе тече и нема врска со оваа работа. И, на крајот почитуван колега како сакате да одлучува Собранието. Еве вие знаете каде се наоѓа некоја парцела во Гевгелија. За што ќе одлучуваме ние? Но Министерството знае бидејќи има подрачна единица. Благодарам. 

Трајко Вељаноски: Благодарам. 

Господинот Величковски Ивон има реплика, повелете.

Ивон Величковски: Благодарам. 

Ај да почнеме од последното колега Станковиќ? А, како ќе одлучува Владата? Има појма каде е парцелата во Гевгелија? Нема претстава, туку имаат претстава само мали тесни кругови во Министерството за земјоделство, шумарство и водостопанство во чиј  ресор мислам вие раководите и затоа ве разбирам зошто жестоко го браните овој закон. Да ве прашам вака? Која ви е усогласеноста на концептот за која зборувате ако од една страна прашувате ако богатите не го купат земјиштето кој ќе го купи. Добро. И второ, консесионерот може да каже е ова земјиште не е за продажба. Добро. Објаснете ми ја корелацијата, Министерството. Што е целта? Притисок врз секој што не сака да го даде своето земјиште кое го управува под концесија затоа што партизиравте све. Сега да ве прашам и за следното? Како велите не знаете која парцела каде е. Е, па, не можете да знаете кога катастарските реформи ги спроведовте само со физичко пренесување на податоците наместо со изложување на теренот. И тоа ви беше целта кога ги направивте фамозните виртуелни промени на Катастарот. Вие се уште немате и тоа во минатите дискусии го призна и самиот заменик министер, вие се уште немате претстава дека 15% најмалку од тоа земјиште дали е исправно околчено, а сега ќе го давате на продажба. Да, еднакво ќе го давате на продажба онака како што знаете дека второстепената постапка не значи дека имате правосилност и сега ќе продавате туѓо земјиште и два пати ќе ги казнувате истите луѓе на кои им било одземено земиштето од минатиот систем. Не ве разбирам. А, можеби вас и ве разбирам како социјалист, ама не ги разбирам овие таканаречени конзертативци. Ајде сега да ве прашам кога зборувате за концесионерите која е анализата што Министерството за земјоделство, шумарство и водостопанство или вие ја понудивте околу тоа што и колку произвеле концесионерите на земјиштето што го имаат земено под концесија. По три основи признавате дека немате ама никаква елементарна анализа зошто во овој момент и по скратена постапка го поднесувате овој закон и со тоа легитимирате секое размислување и сомневање дека водите нетранспарентен и неконзистентен процес во интерес на вашата клика, поточно речено ако имавмте концепт ќе кажевте во ред, овој е пристапот кон државното земјоделско земјиште. Не можете да го изградите бидејќи и не знаете што е се државно земјоделско земјиште. Нека заврши денационализацијата. Не ги казнувајте два пати луѓето на кои веќе им било одземено нешто. Продажбата на државното земјоделско земјиште концептуално не беше проблем за сите овде. Не правете од добар проект, не правете лош епилог.

Трајко Вељаноски: Благодарам. 

Господинот Станковиќ Малиша има контра реплика, повелете.
Малиша Станковиќ: Благодарам. 

Колега Величковски околу делот за раководењето не ве разбрав. Ако јас со нешто раководам бидејќи јас сум пратеник колку и вие најверојатно заедно раководиме, тоа е првиот дел.

Вториот дел, велите од каде знае  Владата. Јас и вие почитуван колега Величковски не знаеме бидејќи не мора да знаеме и затоа постои Министерство кое што има подрачни единици и тие треба да знаат и тука е завршена прикаската. Не мора јас и вие да знаеме. Од каде вие сега знаете. Не знаеме дали има парцела, дали е таа државна, дали била околчена или не била околчена. Затоа постои Министерство кое што согласно со законот тие работи ги врши и затоа во овој закон е дадена таа работа на Министерството за земјоделство, шумарство и водостопанство, а не на некоја друга институција. И, на крајот, кога велите зошто баш сега се донесува овој закон и дали сме извршиле анализа. Господине Величковски сите здруженија на земјоделци се произнесоа дека се за ваквиот предлог на закон. Нив треба да ги слушаме. Тие се граѓани и за нив се однесува, не за нас и за вас. Благодарам. 

Трајко Вељаноски: Благодарам. 
Бидејќи е исцрпена листата на пријавени за збор констатирам дека општиот претрес по Предлогот на законот е завршен.
Со оглед на тоа што не е поднесен дополнет предлог на закон на кој може да се поднесуваат амандмани за седницата на Собранието, преминуваме на одлучување по Предлогот на законот во целина.

Согласно член 165 од Деловникот на Собранието гласањето по оваа точка ќе се изврши во 15,00 часот.

Минуваме на точка 35 - Дополнет предлог на закон за изменување и дополнување на Законот за здравствената заштита по скратена постапка - второ и трето читање.

Дополнетиот предлог на Комисијата за здравство како матично работно тело и на Законодавно правната комисија ви е доставен.

Отворам општ претрес и претрес по членовите 10, 18 и 20 на Дополнетиот предлог.

Ги повикувам предлагачот и пратениците кои сакаат да говорат по општиот претрес и претресот по  членовите 10, 18 и 20 на Дополнетиот предлог на закон да се пријават за збор.

Благодарам.

Бидејќи нема пријавено за збор, констатирам дека општиот претрес и претресот по членовите 10, 18 и 20 на Дополнетиот предлог на закон е завршен.

Врз основа на член 156 став 2 од Деловникот на Собранието за седницата на Собранието не се поднесени амандмани на Дополнетиот предлог на закон.

Поради тоа што Собранието не усвои ни еден амандман на Дополнетиот предлог врз основа на член 162 од Деловникот на Собранието, преминуваме на гласање по Предлогот на законот во целина.

Согласно член 165 од Деловникот на Собранието гласањето по оваа точка ќе се изврши во 15,00 часот.

Минуваме на точка 36 - Дополнет предлог на закон за прекинување на бременост по скратена постапка - второ и трето читање.

Дополнетиот предлог на Комисијата за здравство како матично работно тело и на Законодавно правната комисија ви е доставен.

Отворам општ претрес и претрес по членовите 3, 4, 6, 7, 9, 10, 11, 13, 17, 20, 21, 22, 23, 33, 34 и 41 од Дополнетиот предлог.

Ги повикувам предлагачот и пратениците кои сакаат да говорат по општиот претрес и претресот по  членовите 3, 4, 6, 7, 9, 10, 11, 13, 17, 20, 21, 22, 23, 33, 34 и 41 на Дополнетиот предлог на закон да се пријават за збор.

За збор се јави госпоѓа Анова Сузана.

Има збор госпоѓа Сузана Анова, повелете.

Ве молам колеги пратеници, поради обврските што ги имаме ќе работиме до 13,45 часот, потоа ќе продолжиме после паузата. 

Има збор госпоѓа Анова Сузана повелете.

Сузана Анова: Благодарам почитуван претседател.

Само на кратко би сакала уште еднаш да се осврнам на предложениот закон за прекин на бременоста и да посочам во интерес на јавноста дека новото законско решение нема никакви дополнителни ограничувања на правото на жената на слободен избор. Новиот Предлог на закон 99% е идентичен со стариот. Единствените новини кои што се во полза на жените се задолжителното советување за можните ризици, бидејќи абортусот како и секоја хирушка процедура е придружен со поголем број на компликации, како што се најразлични инфекции, траен стерилитет, ерхасензибилизација, трајно отстранување на матката и несакани последици како смрт. Во стариот закон лекарот имаше можност да ја предупреди жената, но немаше обврзувачко дејство за несаканите последици во случај на прекин на бременост, но во новиот закон постои една одреба која е во интерес на сите жени кои што ќе решат да ја прекинат бременоста дека е задолжително советување од страна на лекарот при што ќе и бидат посочени сите оние несакани последици што ги набројав претходно како резултат на прекин на бременоста. Сето тоа е во насока на тоа жената треба да знае и треба да биде информрана за се она што се случува со неа, со нејзиното здравје и последиците кои што може да настанат по нејзиното здравје во случај на прекинување на бременоста. Исто така во новото законско решение се засилуваат контролите во установите во кои што се вршат прекинувањата на бременостите, бидејќи контролата мора да постои, лекарите – гиниколозите мора да сносат одговорност за она што го работат. 

Мислам дека доволно денови дебатиравме на тема на овој закон и жените пратеници од владеачкото мнозинство од ВМРО ДПМНЕ поднесоа амандмани со кој што и оние најмали сомнежи дека би било ограничено правото на жената за слободен избор во случај да реши да ја прекине бременоста се отстранети. Сите заложби на Владата и на пратениците од ВМРО ДПМНЕ во поглед на овој закон одеа во правецот на грижа на државата за здравјето на жените, за репродуктивното здравје како и за психичкото здравје. Самата одлука за една жена да ја прекине бременоста сама по себе е многу тешка и државата мора да ја превземе одговорноста кога станува збор за репродуктивното здравје на жената. 

Иако бевме сведоци во изминатите денови на расправа по овој закон дека ги ускратуваме правата на жената за слободен избор, не се  согласувам со сето тоа бидејќи основна цел е заштита на здравјето на жената и нормално како и секоја влада и оваа Влада мора да се грижи и за нарушувањета во општествената прирамида и исто така да се води сметка и за сето тоа. Мене ми е многу жал што колегите од опозицијата денес не се тука, особено жените пратеници од Социјалдемократскиот сојуз, но со нивното неприсуствување на оваа седница и не учествување во дебата, тие само го потврдија она што ние го говориме постојано дека нивните заложби за било кое законско решение така и за ова, подигнување на тензии, дезинформирање на јавноста, во овој случај дезинформирање на жените дека овој закон е рестриктивен и дека ги крати правата на жената. Со нивното не присуствување денес ја изгубија можноста уште еднаш да ги соочат нивните аргументи со нашите аргументи, но исто така и потврдија дека навистина оправдани аргументи за сето она што го говореа во изминатите денови немаат. Правото на жената не се ускратува, жената има право на слободен избор, но има право и да биде информирана за можните последици кои што може да настанат од прекинување на бременост и да знае  што треба да превземе во дадениот момент за да го заштити сопственото здравје. 

Уште еднаш ќе упатам апел до сите жени да не дозволат да бидат дезинформирани дека некое право им е ускратено и ќе побарам подршка да биде подржано ова законско решение. Благодарам. 

Трајко Вељаноски: Благодарам.

За раплика е јавен и има реплика господинот Милетиќ Драгиша, повелете.

Драгиша Милетиќ: Благодарам почитуван претседателе.

Почитувана колешке Сузана, како што нема да го подржиме Законот за земјоделство, овој закон ќе го подржам со двете раце ако треба. Еве зошто: Јасно и гласно мора да се каже дека секој има право да биде едноставно известен, да биде едуциран. Овој закон не го сваќам како тероризам на жените, туку едноставно како едуцирање на жената што и какви последици ја чекаат ако не биде добро известена. Но во случај имаме млади девојки кои остануваат бремени, тие не знаат какви последици очекуваат. Единствено што му замерувам на министерот тое е зошто прифати да мажот не биде присутен кога се зборува за оваа проблематика од едноставна причина ако е семејство и тој има право да знае што се случува, а жената е таа која одлучува. 

Господине министре, немојте едноставно да дозволите да некој врши притисок ако е некоја одлука правилна и ако е во корист на семејството. Благодарам. 

Трајко Вељаноски: Благодарам.

Госпоѓа Анова Сузана има контра реплика, повелете. 

Сузана Анова: Благодарам почитуван претседател.

Само накратко почитуван колега Милетиќ би сакала да ви се заблагодарам на вашата поддршка, што ќе го подржите ова законско решение и иако лично јас сметам дека сопругот и партнерот на жената треба да биде известен за тоа што се случува со жената, но сепак да не постојат сомнежи и злоупотреби во процесот на информирањето и одлучувањето на жената, нашата молба амандманска интервенција од жените пратеници од ВМРО ДПМНЕ беше таа и голема благодарност до министерот што ги усвои нашите амандмани и со тоа сите оние сомнежи кои што во изминатите неколку дена, десетина дена, петнаесет се вртеја во јавноста дека правото на жената се ускратува, едноставно веќе не постојат. Благодарам.

Трајко Вељаноски: Благодарам.

Господинот Величковски Ивон има реплика, повелете.

Ивон Величковски: Благодрам претседателе.

Слушам ама не верувам што слушам и гледам ама не верувам што гледам. Еве вака ќе ви кажам колешке Анова, не само што не ве разбирам вас, туку не ве разбирам и сите други овде особено жени од ВМРО ДПМНЕ и од ДУИ кои седите овде и дозволувате во име на ваша партиска заповед да бидете третирани како расплодни објекти. Срамота. Срамота и не можам да се согласам со ова. Жената никогаш за нас нема да биде објект и со ваков закон за кој што имавте можност да оди по редовна постапка, да се отворат сите прашања кои што сега сакате да ги потпикнете па уште и да му се заблагодарите на министерот за пола запирка што ви ја усвоил, не се согласувам. 

Ќе ве прашам? Лекарот до сега не можеше да ја советува жената што да прави и какви се можните последици од прекинот на бременоста? Можеше. Знаете зошто го правеше тоа? Затоа што лекарите, колку имате вие огромен презир се водат од една заповед, се водат од светата обврска што  ја превземаат, хипократовата, а за разлика од нив, вие очигледно се водите од хипокритовата заклетва. Ова што денеска го правите е хипокризија. Сакате уште нешто да знаете. Успеавте во една работа, ја сензибилизиравте јавноста, ама успеавте само да покриете дека во истите денови кога ги предлагавте овие закон се правевте нови задолжувања. Го спремавте оној закон со кој сега ќе си ја распродавате земјата како сакате и сето тоа го правите под плаштот на, како се викаше, некој така наречен многу либерален закон. Аманте ве молам. Не спомнувајте, кога ќе спомнете збор либерализам од ваша уста се погани. Либерализмот значи слобода, значи права, значи заштита и гаранција на истите и одговорност тоа да се прави, а вие што правите? Бегате од одговорност, аминувате работи кои што  не сакате ниту да ги прочитате, ниту да ги сватите, ниту сакате да им ги објасните на луѓето. И жената е светост, ама штета што вие се откажувате од таа светост. Она што вие во овој момент не сакате да го кажете  е дека стариот закон нудеше и создаваше обврска за едукација на жената во сите средини, а особено во руралните  и во 1976 година кога е утврден и пречистениот текст имало зошто стои тоа така, а сега моравте да интервенирате за да се воведат образовни и информативни содржини. Во тие средини враќавте назад нешто што постоело. Срамота. 

Трајко Вељаноски: Благодарам.

Госпоѓа Анова Сузана има контра реплика, повелете.

Сузана Анова: Благодарам почитуван господин претседател.

Почитуван колега Ивон Величковски само едно можам да кажам. Конечно и либералот се демаскира. Да ги наречете жените расплодни објекти, најверојатно знаете што, вие така ги гледате. Знаете зошто? Затоа што жените пратеници и жените во редовите на ВМРО ДПМНЕ имаат буквално соодветен третман онака како што заслужуваат согласно своите квалитети и ангажмани. Од друга страна  зборувате за нешто за кое што навистина немате поим, знате зошто? Ако навистина бевте заинтересиран ќе учествувавте и на јавната расправа и на амандманската расправа. Ниту учествувавте, ниту ги слушнавте оние присутни луѓе таму што говореа, а од друга страна не поднесовте ниту амандмани, не изрековте ниту еден аргумент зошто законот не е во ред, освен што ги навредивте жените и треба јавно да се извините. Благодарам. 

Трајко Вељаноски: Благодарам.

Тука ја прекинувам седницата. Продолжуваме во 15,00 часот. Ви благодарам.

(По паузата)

Трајко Вељаноски: Продолжуваме со работа.
Следен пријавен за збор и има збор господинот Величковски Игор, повелете.

Ивон Величковски: Благодарам претседателе.

Почитуван претседателе, почитувани министре, 

Уште еднаш морам да изразам жалење што се одлучивте по скратена постапка да шверцувате закон кој задира сериозно во човековите права и веројатно знаете зошто протестираат при утврдувањето на скратена процедура која ве потсетувам не смее да се применува особено во прашањето на донесување на закони кои што се однесуваат на човековите права како што е и овој закон со кој што се уредува делумно правото на живот. Од тие причини правите груб преседан. Можеби за него  не морате да барате одредби во Деловникот, но  во секој случај мора да барате одредби во својот морален кодекс. Како и да е, бидејќи не верувам во тоа дека со молчење или со празно столче може нешто да се одбрани, ќе се обидам уште еднаш да апелирам дека сеуште постои можност да се повинете на сите оние барања, не само од 91 невладина организација од светот, туку од барањата на свесниот општествен дел во Република Македонија, кој ве упати овие прашања да уредите во редовна постапка. При тоа, бидејќи многу аргументи беа кажувани и многу аргументи беа споделувани во оној момент кога видовте дека не може да ви помине ова шверцување пристапивте кон два методи. Прифативте номинална јавна расправа што се обидовте да ја оштетите и да направите дисторзија во нејзината содржина, а потоа откако и тоа не ви успеа се обидовте колку можете повеќе да се рекламирате. Во тие насоки ги започнавте и вашите кампањи со кои што требаше да објасните која е постапката за прекинување на бременоста после десеттата недела на денот на зачетокот. И при тоа знаете дека и во аргументацијата зошто овој закон не смеевте да го браните тука по скратена постапка и воопшто да ги предлагате во ваков формат, тоа го признавте со сопствениот оглас. Сите оние од вас кои не го виделе овој оглас укажува на оваа празнина овде која во старото законско решение постои празнина во смисла на недостаток на непотребни постапки кои сега ги пополнивте. Жалам ако не сте ги читале весниците, но тоа мора да го видите во законското решение што денеска овдека го браните. Што сакате да направите? Административно, со административни мерки, со пролонгирани постапки да кроите популациска политика. Се обидовте тука да ја вплеткате и црквата и верските заедници и ќе ви кажам и вам и на сите ваши подржувачи, оваа држава ќе биде силна онолку што ќе ја браниме меѓу другото и нејзината секуларност. Оставете ги верските заедници на страна и не се потпирајте  на нив не само во ова Собрание, туку и секаде каде што се обидувате да манипулирате со верските чувства. 

Второ, абортусот кој што се обидувате да ги спречите со административни мерки не значи дека ќе успеете да го отстраните од земјава. Напротив, стимулирате тој да се случува по шупи, да се случува по гаражи, стимулирате да се случува надвор од земјава. А зошто? Наместо да се грижите како мнозинство, како Влада како да овозможите адекватна едукација на младата популација, воопшто на секуалната активната популација за заштита од несакана бременост, вие се решавате нешто друго. Вие се решавата административно со пролонгирани постапки, со советувања кои и вака и така треба да ги пружаат воспитните и здравствените институции и по стариот закон, сега да направите нешто ново. Не  може да се направи ништо ново. Демографска политика не се води со закон, ниту медицинска интервенција не се прави со политичка одлука. Затоа господине министер, овие неколку дена што го уфрлате во постапките, трите дена за советувањето кои се повикувате, впрочем на странски искуства. Ве потсетувам дека постоеја и до сега. Постоеја затоа што уште една ве потсетувам дека вашиот мнозински презир кон лекарската професија, тие луѓе ја извршуваат својата дејност стручно, тие ја извршуваат етички, тие се придржуваат до кодекси до кои овде пратениците не се придржуваат затоа што лекарот земал света обврска пред себе, да им помага на сите и да ги лекува оние дури и со кои што не се согласува. Но, вие сакате да го разболите здравото и тоа се слабостите во сите законски решенија до сега што сте ги поднесувале вклучително и ова. Овој обид да ја стигматизирате жената и да ја вратите чекор назад, овој суптителен и перфиден обид да наметнете дополнително чувство на кривица на секоја жена што несакано забременила е тежок, тежок психолошки удар и тортура што сакате да ја наметнете. Таа веројатно смета дека се поклопува со некои вашо морални начела, со некои ваши политички начела. Но веројатно не сте свесни каква грешка правите. Затоа ќе ве потсетам дека трите дена советување ги добиваше жената, и тоа самите го знаете од гинекологот кај кој сакаше да ја го побара прекинот на бременоста. Самите го признавате тоа во вашите јавни изјави. Самите знаете дека сега се обидувате ова да го опрадвате со овозможување статистички податоците, добивање на статистички податоци врз основа на закон кои и до сега се добиваа, ама не сакате да го признаете тоа. Затоа што статистиката е нешто што се врши ексофицио, по службена должност, а не затоа што вие сега тоа ќе го пропишете  по закон. Заводот за статистика секоја година соопштуваше колку прекини на бремености се направени во Република Македонија годишно. Пропишувањето на писмените обрасци за барање прекин на бременоста се ваш новитет. Трите дена советување се ваш новитет. Дополнителните рокови за одлучување на првостепените и второстепените комисии вкупно седум дена до колку постапката не може да се  заврши во разумен рок, се исто така продукти кои треба да овозможи во старт две недели заедно со сите документи кои жената треба да ги извади за да стигне до прекин на бременост, ултрасонографски преглед да го закаже, да ја собере целокупната потребна документација треба да овозможи две гестациски недели да поминат и тоа е вашата цел. Демографија не се креира со закон. Ако сакате позитивни демографски во земјава направете услови за добар живот на граѓаните, а не да ги терата жените вештачки на овој начин да го зачуваат плодот иако на тоа не се подготвени и да создаваат деца со трауми. Целта на законското решение како несаканата бременост да биде прекината согласно правото на жената да одлучува на сопственото тело. не им создавајте на жените кои ќе се најдат во вака специфична ситуација дополнителна тешкотија да бидат осудувани и од околината, и од здравствените  работници или установи бидејќи тие веќе ќе живеат со сопствена кривица цел живот кои ниту вие, ниту јас како мажи нема да можеме да ја разбереме. Кога зборувам за сите овие работи упатувам до вас очигледо последен повик на разумно решение. Ако сакавте скратената постапка да ја оправдате со тоа што сакавте да смените идеолошки одредници во законот, тоа ќе го направевте со два члена каде што организациите на здружениот труд ќе ги заменевте со медицински установи и каде што ќе овозможевте наместо органите на општината да зборуваме како да се формираат првостепените комисии, да зборуваме за други форми на решавање. Тоа ќе беше целокупниот закон. Вие се одлучивте за дополнително вметнување дополнителни рокови  во кои мислите дека ќе може да го промените ставот на жената. Немојте, уште еднаш апелирам, немојте да создаваме дополнително оптеретување на секоја жена која ќе се реши да премине несакана бременост бидејќи сите тие веројатно живеат со тешкотија која не можеме да ја разбереме и цел живот ќе ја носат. Немојте дополнително да им го загорчувате животот. Благодарам.

Трајко Вељаноски: Благодарам.

Министерот за здравство има реплика, повелете.

Никола Тодоров: Благодарам претседателе, почитувани пратеници, почитуван пратеник Величковски.

Креирате фикција, фиктивен проблем и жустро се спротивставувате против тој фиктивен проблем. Така би ја оценил вашата дискусија денеска. Значи сте замислиле некој огромен проблем и сега со сите сили се браните тој огромен замислен проблем да не се случи. Тоа е мојата квалификација. Прашање едно, господинот Стојан Андов од вашата партија беше? Тој господин поранешен претседател на Собранието седеше тука 1995 година кога се менуваше овој закон. Еве потпишан како тогашен претседател на Собранието. Зошто тогаш не ги сменивте овие работи кои што денеска ви сметаат, а кои што се во постојното решение на законот и кои што денеска сами го преземаме? Зошто тогаш не го тргнавте сопругот од задолжителното советување? Сметавте дека треба да остане? Зошто тогаш не го сменивте градоначалникот да не одлучува за  да не ги формира првостепените комисии? Зошто тогаш овие седум дена кои што ги кажувате на првостепена и второстепена комисија не ги намаливте на еден ден, туку ги оставивте исти како што се денеска и кои што впрочем ги  преземаме во истиот закон, или тогаш тоа не беше проблем или пак можеби вие не бевте во тој, туку имавте фиктивен проблем, го замисливте проблемот за да го браните. 1995 година, значи претседател на Собранието на Република Македонија во време во кое што се носи Законот. Новелацијата на Законот тогаш е само во казнените одредби. Да, да само во казнените одредби. Тоа што значи знаете? Тоа значи дека во тој момент вие сте се согласиле дека треба да остане одредбата за задолжително советување и информирање на мажот при несакана бременост на жената. Тоа треба да излезете и на овие преставници од невладини организации кои што штрајкуваат и не се согласуваат да им го објасните. Да им речете ние денес 1995 година сметавме дека мажот треба да биде информиран и тогаш не го променивме тоа, а не да креираме фиктивен проблем кој што го нема. Задолжителното советување точно јавно кажав дека е дел од новиот концепт, но тој е ист и во Германија, во Холандија, во Белгија и ви кажав зошто е. Не за да се предомислува жената, туку ако се двоуми да и ги дадеме правите информации, а ако одлучила да и помогнеме да го помине тој посабортивен период во функција на заштита на здравјето на жената. Благодарам.

Трајко Вељаноски: Благодарам.

Господинот Величковски Игор има контра реплика, повелете.

Ивон Величковски: Благодарам претседателе и благодарам министре на можноста да ме потсетите дека упорноста и информираноста ми е појака страна. Да, 1995 година овде се променети само казнените одредби затоа што тој закон овозможуваше вистински права на жената, а овој денес што го вметнувате со административни, да кажам зафрканции, со кои што се обидувате две недели да го пролонгирате рокот за абортус вие го предлагате. Е на тоа ви се спротивставувам и ќе се спротивствам овде на секого. На трите ваши дополнителни дена, ќе се спротивставам овде затоа  овде е местото со упорност да ги разбиеме вашите фами и аргументи. До колку мислите дека не е така, зошто брзавте по скратена постапка да се донесе законот? Закон кој што  допира човеково право не се носи набрзина, инаку набрзина ќе го одземете правото. Благодарам.

Трајко Вељаноски: Благодарам.

Господинот Пачков Јордан има реплика, повелете.

Јордан Пачков: Благодарам претседателе.

Почитуван колега Ивон Величковски, морам да признаам ова не е куртоазија, дека со голем интерес дека ги следам вашите настапи на говорниците, што не значи дека ги прифаќам вашите тези и дискусии, нормално е, но овој пат изгледа малку ве потценив и се повлеков од дискусијата, претходно пријавен, сметајќи дека женското лоби треба да ги брани интересите кога е во прашање женската индивидуа. Реков погрешив затоа што сметав дека беспредмента дебата   ќе се води со празна сала од левата страна, каде што ја нема опозицијата и вие како единствен преставник кој што ќе се нафатите на нешто што сакате да го ублажите, а тоа е првичната визија дека овој закон кој што е донесен, го донесува Владата на Република Македонија и Министерството за здравство и предлачите всушносте забрана на абортусот во Република Македонија. Целата јавност ја дигнавте почнувајќи токму од тој постулат, е не се задржавте на двата најосновни постулати, само два ќе ви кажам, врз кои што се базираат измените на овој закон. Тоа е дека абортусот не се забранува во Република Македонија и она што  е ограничување во текот на една година само еднаш може да се абортира од една жена. Зошто тоа го зборувам? Беспредметно е да се дискутира за етички нормативи итн, затоа што овој закон има многу премиси на тоа, ќе се сложите, да дискутираме без да заклучиме со вас двајца, да заклучиме дека абортусот има свои  последици, има свои жртви. Не зборувавте што може да донесе тој абортус, со таков еден либерален закон, според мене вие сте либерал и баш ме изненадува како може да кажете дека овој не е полибрален од оној што беше од пред 37 години? Да, тоа е проблемот почитуван колега и мислам дека ќе дискутираме затоа што овде во Парламентот не настапувам само како пратеник и политичар, туку настапувам како медицинско лице, настапувам како дел на семејство,  јас сум сопруг, јас сум татко, јас сум дедо на женско чедо и треба да ги штитам нејзините интереси. Никогаш нема да заборавам почитуван колега и сеуште ми се врти во главата, не е ова поетско изразување, еден слоган или изрека која што може да биде и многу голема порака. Ако кликнете на сајтот абортус ќе видите една мајка, секој ден го молам Бога за ми прости затоа што ја натерав ќерка ми да го направи тоа ужасно дело. Благодарам.

Трајко Вељаноски: Благодарам.

Господинот Величковски Игор има контра реплика, повелете.

Ивон Величковски: Благодарам претседателе.

Благодарам колега Пачков за комплиментите, да на место ви се, нема да бидам скромен. Исто како што ќе кажам дека вие сега се обидувате со својата  стручност, со својата благост да ја покриете системската мана на законот што сега го предлагате. Ве замолив сите на почетокот и сега ве молам не го употребувајте изразот либерален ако не го разбирате. Значи во поганењето на либерализмот може да ви користи сега во оваа расправа. Зошто го кажувам ова? Ако законско решение кое било подобро пред 30 години сега  менувате со законско решение кое е полошо и кое влијае на можноста навремено една жена со можеби нередовно следење  на сопствениот циклус или со недоволни информации сега да ја доведе до тоа да се одлучи на абротус покасно, не го правете тоа со законска основа. Тука е поентата, повеќе да се посветите на едукација. Се извинувам претседателе, само уште реченица, наместо да одите на превенција и тоа да го дефинирате во законското решение кое впрочем веќе постоеше, вие моравте да го враќавте решението назад и да го преземате она што беше пред 30 години. тука е слабоста. 

Трајко Вељаноски: Благодарам.

Госпоѓа Бети Кузмановска има реплика, повелете.

Бети Кузмановска: Благодарам почитуван претседателе, 

Господине Величковски, сакам да ве прашам, зошто го превземате товарот на опозиција целосна во ова Собрание. Мислам дека е преголем терет за вас и сметам дека треба да не билдате бројки на дискусии, како колегата што си замина, туку треба да дискутираме што е предмет на расправа, конкретно Законот за прекин на бременост.

Освен делот кој беше за советување на кој имате забелешки јас по законот не слушнав ниту збор. Повеќе зборувавте за формата како и обично, а не за содржината, односно зборувавте за тоа зошто законот се донесува по скратена постапка. Зборувавме многу за тоа, односно правевме јавна расправа, Клубот на жени пратенички. Меѓу другото ова беше, да се разбереме, еден политикански говор и јас ве разбирам, меѓутоа казнените одредби кажуваат зошто овој закон предвидува не по подруми да се изведуваат, туку со целосна здравствена заштита како што и доликува на секоја еманципирана жена во оваа држава. А бидејќи не повикувавте како жени да ви одговориме, еве јас ќе ви одговорам. Јас господине Величковски не сакам да бидам клиентка, кога станува збор за прекин на бременост сакам да бидам пациентка во оваа држава, бидејќи абортусот не е ни малку наивна работа. 

Што се однесува до изјавата расплодни објекти, сметам дека е достојно на сите жени во Република Македонија да им се извините бидејќи јас лично не се чувствувам така, туку како жена се чувствувам  благословена бидејќи во животот можев да донесам дете на овој свет. Тоа не е плод како што го нарекувате, се работи за бебе, се работи за живот. Оттука немојте да не понижувате сите кои што припаѓаме на ова мнозинство бидејќи крајно сериозно му пристапивме на овој закон и ако беше во било кој сегмент штетен за жените на оваа држава ние немаше да го поддржиме. Сакам да ве уверам, односно аргументите за уверување, ваше е да ги прочитате убаво амандманите бидејќи ние се потрудивме да го подобриме текстот на законот. Му благодарам на министерот бидејќи имаше слух за нашите барања, а опозицијата наместо да ги собира луѓето надвор на разно разни здруженија можеше да биде тука, да биде заинтересирана за подобрување на текстот на законот. Оттука сметам дека жената не што нема право, туку има право, има право да абортира, жената има право сама да одлучи притоа, без ничија друга согласност, ама има право на оние достоинствени кадрови и технички решенија на здравствена заштита која што и прилега на оваа жена. Затоа ве замолувам текстот прочитајте го убаво и ќе разговараме околу тоа. Политиканство не ни треба на никој.

Трајко Вељаноски: Благодарам. 

Господинот Величковски Ивон има контра реплика, повелете.

Ивон Величковски: Благодарам. 

Се согласувам со вас дека политиканство не е потребно. Ако мислевте така ќе гласавте против донесувањето на ваквиот закон, немаше тука да го браните. Инаку да ви кажам колешке, многу се обиделе да ги извртат моите зборови и потоа да ги користат во расправа. Мене таа финта на прва груевачка бригада не проаѓа. Затоа да ве вратам на суштината. Ако закон во кој вметнувате две дополнителни недели, сакате да го претставите како слобода за жената плус, не сте во право. Ако сметате пак дека тоа е вистинска аргументација пред вашите гласачи тоа може само тие да ви кажат колку грешите. И трето, правото на секого ќе го бранам бидејќи во моето политичко верување правата и слободите се основниот постулат, а ако сакате да зборувате за опозицијата, зборувајте со опозицијата оние кои не се тука, најдете ги каде се. Јас додека мрдам овде ќе ги бранам моите ставови, слободата се брани секаде во секој момент. 

Трајко Вељаноски: Благодарам. 

Госпоѓа Кузмановска Лилјана има реплика, повелете.

Лилјана Кузмановска: Благодарам. 

Почитуван колега, јас го почитувам вашиот став и она што вие како опозиција сакате да го одбраните, меѓутоа, за жал не слушнав по кои одредби, по кои членови од законот вие имате забелешка. Она што се случуваше во изминатиот период од денот на поднесување на законот во ова Собрание по скратена постапка, кога беа организирани тие протести, па до денес, ние слушаме се само не конкретно по кои ставови се всушност забелешките. Она што можев од вашата дискусија е дека, зошто законот е по скратена постапка. Почитуван колега, и за вас и за македонската јавност затоа што сите ние доаѓаме од средини каде што сме работеле долги години на заштита на женските права и на тоа прашање им должиме одговор. Затоа што само во 6 членови од законот се вршат измени и само заради тоа е во скратена постапка. Меѓутоа со самото тоа не се дисквалификува или се намалува содржината, односно она што значи јавна дебата. Ние по барање на сите жени во Парламентот направивме работен состанок на жените од Клубот на пратенички каде што беше и министерот, каде што беа поканети сите невладини организации и сите жени од опозицијата. Меѓутоа ништо конкретно освен паушални забелешки дека ќе се ускрати основното човеково право да одлучува жената за абортусот. Значи на јавната расправа каде што се дискутираше цел ден не слушнавме ништо. Јас ќе кажам кои се одредбите кои всушност се однесуваат на заштита на жената тоа е членот 2, тоа се делот од превенцијата од законот и заштитата за кои викате дека таму треба да се насочиме. Тоа е член 21 и член 22 каде што се должни здравствените установи, каде што се должни гинеколозите да ги направат сите тие едукации преку брошури, плакати, работа заедно со она што значи пациент. 

Почитуван колега, она што сакам да го кажам е дека жените од СДСМ учествуваа и на барикадите и протестите пред Собрание, требаше да бидат присутни денес на оваа седница за да можеме да дискутираме кои права се кршат, во кои сегменти. Она што успеа до нас да дојде и како од одредени жени професори и од опозицијата и дека во делот на зошто е скратена постапката, каде што дадов објаснување, во делот зошто имаме писмено барање и зошто има известување од брачниот другар. Доколку следевте, ние како пратеничка група за да го подобриме текстот на законот поднесовме амандмани и всушност во овој дел се  подобрија. Така да сите тие членови за  кои поединечно ние работевме и дадовме забелешки и амандмани, всушност ги поправивме. Така да паушално не правите фама дека некој му ги ускратува човековите права на жената во Република Македонија. Благодарам. 

Трајко Вељаноски: Благодарам. 

Господинот Ивон Величковски има контра реплика, повелете.

Ивон Величковски: Благодарам. 

Сите силни аргументи, гледам дека се бришеа еден по еден кога 4 пратеници на мнозинството ги повлекоа своите дискусии и 8 пратеници на мнозинството ги повлекоа своите реплики. Е па колеги Ѓорчев, Димовски, колешки кои бевте пријавени, многу сте храбри. Бидејќи сега ви се брза да гласате за законите за кои немавте кворум, ќе водите дискусии и реплики како оваа на колешката пред мене, која сакаше да каже дека неаргументирано се зборувало и сакаше да ве повика да зборувам за туѓи аргументи за кои да речеме министерот за здравство знае дека не сум ги користел, затоа што едноставно мислам дека во таа ситуација  било непримерно да се зборува за работи од типот на колку абортуси годишно и слично, кога нешто било добро уредено во претходниот закон. 

Сега претседателе ако сакате да биде натаму еден процес на нормален дијалог овозможите ми уште да ја довршам реченицата, затоа што знаете дека постојат инструметни кои што се деловнички во кои може да се побара пауза па мнозинството што го собравте може да чека и саат време. Затоа само ќе ве замолам за еден одговор, па да ја завршам мислата. Ако се менуваат само 6 членови од законот зошто предложивте нов закон. Затоа што сменивте суштина и уфрливте две нови недели во кои бремената жена со административна мерка треба да го задржи плодот. Срамота е.

Трајко Вељаноски: Благодарам. 

Господинот Милетиќ Драгиша има реплика, повелете.

Драгиша Милетиќ: Благодарам. 

Почитуван колега Ивон Величковски, не заборавете и јас сум опозиција, ама овој закон го подржувам. Зошто? Затоа што се доста абортуси извршени во тајни ординации. Многу девојки, многу жени настрадаа и сигурно постои статистика колку жени останаа стерилни. Ништо не е страшно на жената да и се предочи, да ги има тие три дена со овој закон да се размисли добро, дали ќе биде тоа позитивно за нејзе или негативно. Дури сметам дека е ова позитивно. Црквата се вмешува? Па црквата се вмешува и за името, тоа е нејзино мислење, ама овој закон за мене е позитивен. Ништо не е страшно, се расправаме за некои работи навистина како да водиме инат. Го ценам вашето мислење, тоа е ваше мислење. Еве уште еднаш да потврдам, јас да сум на место на министерот никогаш не би поделил, секогаш и мажот треба да се повика. Зошто? Затоа што тоа е планирање на семејство, а жената е таа која што ќе одлучи. И спрема тоа оваа расправа за мене е беспредметна  и јас овој закон ќе го подржам. Благодарам. 

Трајко Вељаноски: Благодарам. 

Господинот Ивон Величковски има контра реплика, повелете.

Ивон Величковски: Благодарам. 

Благодарам колега Милетиќ, за сите кои се обидуваат секуларноста да ја доведат во прашање ќе ја цитирам библијата: „богу божје, цару царево“. Затоа ве потсетувам, со законски предвидените казни кои се драконски се тераат сите гинеколози да ги избегнуваат овие интервенции. На тој начин секој што ќе гласа за овој закон за прекинување на бременоста гласа за поттикнување на абортус туризмот од Република Македонија. Жално и срамота. Благодарам. 

Трајко Вељаноски: Благодарам. 

Бидејќи е исцрпена листата на пријавени за збор, констатирам дека општиот претрес и претресот по членовите 3, 4, 6, 7, 9, 10, 11, 13, 17, 20, 21, 22, 23, 33, 34 и 41 на дополнетиот предлог на закон е завршен.

Врз основа на член 156 став 2 од Деловникот на Собранието  за седницата на Собранието не се поднесени  амандмани на Дополнетиот предлог на закон.

Поради тоа што Собранието не усвои ни еден амандман на дополнетиот предлог врз основа на член 162 од Деловникот на Собранието преминуваме на гласање по Предлогот на законот во целина.

Ве молам колеги да седнете на место да преминеме на гласање.

Предлогот на законот во целина го ставам на гласање.

Ве повикувам да гласаме.

Благодарам.

Вкупно гласаа  62 пратеници, за гласаа  сите 62, нема воздржани, нема против.

Колегата Ивон Величковски накнадно влеговте, после 10 секунди. Добро, еден против, вие сте против, добро господинот Ивон Величковски кажува дека е против значи:

Вкупно гласаа  63 пратеници. За законот гласаа 62, нема воздржани, 1 против.

Констатирам дека Собранието го донесе Законот за  прекинување на бременоста.

Инаку колеги пратеници да ви кажам дека системот за гласање овозможува во 10 секунди да се гласа, го пропуштивте рокот и ќе треба после јавно да кажувате дали сте за или против.

Продолжуваме понатаму.

Точка 30 - Преминуваме на гласање по Предлогот на закон за изменување на Законот за земјоделското земјиште.
Предлогот на законот во целина го ставам на гласање.

Ве повикувам да гласаме.

Благодарам.

Вкупно гласаа  63 пратеници, за Предлогот на законот гласаа   61, нема воздржани, 2 против.

Констатирам дека Собранието го донесе Законот за изменување на Законот за земјоделското земјиште.

Точка 31 - Преминуваме на гласање по Предлогот на закон за продажба на земјоделското земјиште во државна сопственост.
Предлогот на законот во целина го ставам на гласање.

Ве повикувам да гласаме.

Благодарам.

Вкупно гласаа  63 пратеници, за Предлогот на законот гласаа   61, нема воздржани, 2 против.

Констатирам дека Собранието го донесе Законот за продажба на  земјоделското земјиште во државна сопственост.

Точка 35 - Преминуваме на гласање по Дополнетиот предлогот на закон за изменување и дополнување на Законот за здравствената заштита.
Предлогот на законот во целина го ставам на гласање.

Ве повикувам да гласаме.

Благодарам.

Вкупно гласаа  63 пратеници, за Предлогот на законот гласаа   62, нема воздржани, 1 против.

Констатирам дека Собранието го донесе Законот за изменување и дополнување на Законот за здравствената заштита.

Бидејќи дневниот ред е исцрпен констатирам дека 62 седница на Собранието на Република Македонија е завршена.

Колеги пратеници за утре имаме нова седница на која што ќе има обраќање претседателот на Парламентарното собрание на Советот на Европа, господинот Жан Клод Мињон во 11,00 часот.

Благодарам. 

(Седницата заврши со работа во 15,47 часот)

